
					ఈ పుట అచ్చుదిద్దబడ్డది




	క	
మించి ధనమాసఁ బ్రజ నెఱి, యించుదురాత్ములకు గ్రేణి యిచ్చుట పతి కూ

హించిన నిండినచెఱు వవి, యించి శకులకులము సంగ్రహించుట గాదే?

	క.	
హరి జలధి నాశ్రయించెను, హరునంతటివాఁడు నద్రి నధివసియించెన్

నరపతిమాత్రున కరిజన, దురధిగమం బైనయట్టిదుర్గము వలదే?

	క.	
ధనహీనుఁడు నిరుపాయుఁడు, ధనదాసులు గాక పురుషదాసులు గలరే?

ధనము సకలైకమూలము, ధనసంగ్రహ మెడలినతఁడు దా రా జగునే?

	క.	
ధనము చన దోష మరుదే?, యొనరించినయట్టివిధము లుర్వీపతికిన్

విను పాత్రుల కీకుండుట, యు నపాత్రులయందు నిడుటయును నీ రెండున్.

	క.	
కర్త యగుకతన మతిఁ గల, కర్తృత్వమదంబువలన గార్యాతురతన్

గర్తస్య మెఱుఁగఁ దగుటఁ బ్ర, వర్తకుఁ డగుమంత్రి పతి కవశ్యము వలయున్.

	క.	
విపదురుపంకంబునఁ బడి, నపు డిభశత మై వెడల్చునతఁ డున్మదుఁ డై

నపు డంకుశ మై మఱలుచు, నృపకుంజరమునకు మంత్రి నిర్వహిత గదా!

	క.	
కెలనికి వ్రేఁకము దనకున్, వలఁతియుఁ గా దండనాథవర్గముఁ బెనుపన్

వలయుఁ బతియూఱటకు నై, బలిమికిఁ దేఁకువకుఁ దోడుపా టొదవునకున్.

	గీ.	
ఎంతబలియురకుఁ దనంతగా సామంత, గణముఁ బెనుప కేల కలుగు జయము?

శేషునంతవాఁడు శిరములు వెయి పూని, కాక మహి వహింపఁ గలిగె నెట్లు?

	క.	
పతికి ననుకూలసేనా, పతు లనఁగా నెంద ఱన్ని పటుతరభుజము

ల్పతికిఁ బ్రతికూలసేనా, పతు లనఁగా నెంద ఱన్నిపార్శ్వోరగముల్.

	క.	
బలియుఁ డగుమిత్రుసంగతి, గలరా జభ్యుదయ మందు గౌరవయుతుఁ డై

బలియఁ డగుమిత్రుసంగతి, గలరా జభ్యుదయ మొందఁ గనఁబడుఁ గాదే?

	క.	
చేరువపగ దీర్చుటకై, దూరపుఁదో డాసపడుట దుర్మతియింటం

గూరినచి చ్చార్చుటకై, ధారుణిఁ గూపంబు ద్రవ్వఁ దలఁచుట గాదే?

	గీ.	
కిరణములు లేనిపగలింటిసరణిఁ దరణి, వెలుఁగ నేర్చునె యుదయాస్తవేళలందుఁ?

గాన విను ముగ్రతేజుల కైన మూల, బలము లే కున్నఁ గడుఁ బెంపుఁ బడయరాదు.

	క.	
ఎప్పుడు దనకుం బగ గల, దప్పుడ సైన్యము ఘటింతు ననఁ బతి కగునే?

యెప్పుడు దగుసైన్యములే, దప్పుడ పో పగయుఁ గలుగు నవనీపతికిన్.

	క.	
నిజముఖపపనమ శంఖ, ప్రజనిత మై మధ్యమందరం బగుమాడ్కిన్

నిజవాక్యమ దూతముఖ, ప్రజనిత మై యతిశయంబు పతికిం దెచ్చున్.

	క.	
తనయున్నచోటనుండియుఁ, గనుఁగొనఁ దగు జగము దేశకాలవిరోధం

బునఁ బొరయ కుండుచారుం, డనునేత్రముచేత నృపతి యఖిలజ్ఞతకున్.

		 ఈ పేజీలో చివరి మార్పు 12 సెప్టెంబరు 2022న 22:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

